
1. Elkeen van ons het ’n ongeskrewe hoofstuk.

2. Wat behels ’n ongeskrewe hoofstuk?

Genesis 37:2-10 (DB) 2Toe Josef sewentien was, het hy saam met 

sy broers, sy pa se seuns by Bilha en Silpa, skape opgepas. Josef 

het elke dag by sy pa oor sy broers loop en skinder. 3Jakob was 

baie liewer vir Josef as vir al sy ander seuns. Josef was die kind 

wat op sy oudag gebore is en Jakob het hom liefgehad. Hy het toe 

vir Josef ’n kleed met lang moue en baie kleure laat maak. 4Al die 

ander broers het gesien hulle pa was liewer vir Josef as vir hulle. 

En hulle het Josef begin haat, so erg dat hulle kortaf en onbeskof 

met hom was. 5Op ’n dag het Josef ’n droom gehad en sy broers 

daarvan vertel. Dit het hulle so kwaad gemaak dat hulle hom nog 

meer gehaat het. 6Hy het vir hulle gesê: ”Luister, ek wil julle van my 

droom vertel. 7Ons was almal in die veld besig om gerwe koring 

vas te bind. Skielik staan my gerf regop. Julle gerwe het ook regop 

gestaan en in ’n kring rondom my gerf kom staan. En daar buig julle 

gerwe toe voor my gerf.” 8Die broers was woedend en het vir hom 

gevra: “Mannetjie, wil jy nou oor ons regeer? Wil jy ons baas word?” 

Die broers het Josef nog meer gehaat oor al sy droompraatjies. 
9Josef het nog ’n droom gehad en het dit sowaar weer vir sy broers 

loop en vertel. ”Hoor hier,” het hy gesê, ”ek wil julle van ’n ander 

droom vertel. Hierdie keer was dit die son, die maan en elf sterre wat 

gekom en voor my gebuig het.” 10Opgewonde het Josef ook vir sy pa 

van die droom gaan vertel. Sy pa het hom egter kortgevat: ”Watse 

dromery is dit met jou? Wat beteken al jou drome? Dink jy nou regtig 

ek en jou ma en al jou broers moet voor jou kom buig?” 

3. Hoe beplan ’n mens jou ongeskrewe hoofstuk?

a) Hou die einde in gedagte.

Genesis 37:11 (DB) 11Al die broers was jaloers op Josef. Sy pa het 

sy woorde onthou en dikwels daaraan gedink.

Genesis 37:18-20 (NLV) 18Toe sy broers hom sien aankom, het hulle 

hom van ver af herken en planne beraam om hom dood te maak. 
19”Hier kom daardie dromer!” het hulle uitgeroep. 20”Kom ons maak 

hom dood en gooi hom in ’n diep put. Ons kan ons pa vertel dat ’n 

wilde dier hom opgevreet het. Dan sal ons sien wat word van sy 

drome!”

b) Gebruik albei kante van die potlood.

Genesis 37:2 (DB) 2Toe Josef sewentien was, het hy saam met sy 

broers, sy pa se seuns by Bilha en Silpa, skape opgepas. Josef het 

elke dag by sy pa oor sy broers loop en skinder.

Genesis 39:5-12 (NLV) 5Van toe af het die Here Potifar geseën ter 

wille van Josef. Die huishouding het glad verloop en sy boerdery 

het vooruitgegaan. 6Daarom het Potifar hom aangestel oor alles 

wat hy besit. Met Josef aan die stuur het hy geen bekommernisse 

gehad nie, behalwe om te besluit wat hy wou eet! Josef was goed 

gebou en baie aantreklik. 7Ná sy bevordering het Potifar se vrou met 

begeerte na hom begin kyk. Sy het hom genooi om by haar te kom 

slaap. 8Maar Josef het geweier. ”Kyk,” sê hy vir haar, ”my meester 

vertrou my met alles in sy hele huishouding. 9Niemand het meer 

gesag daaroor as ek nie. Hy het niks van my weerhou nie, behalwe 

u, omdat u sy vrou is. Hoe kan ek ooit so ’n slegte ding doen? Ek sal 

mos teen God oortree.” 10Sy het dag na dag druk op hom uitgeoefen, 

maar hy het volhard om nie toe te gee aan haar versoeke nie. Hy het 

selfs so ver moontlik uit haar pad probeer bly. 11Eendag was hy besig 

om sy werk te doen terwyl daar niemand anders in die huis was nie. 
12Sy kom toe en gryp hom aan sy klere en eis van hom: ”Kom slaap 

by my!” Josef het hom losgeskeur, maar in die proses die kledingstuk 

waaraan sy hom gegryp het, agtergelaat en uit die huis gehardloop.

c) Erken die medeskrywers, maar ken die Hoofskrywer.

Genesis 50:15-20 (NLV) 15Ná hulle pa se dood het Josef se broers 

bang geword. ”Nou gaan Josef ons terugbetaal vir al die kwaad wat 

ons hom aangedoen het,” het hulle gesê. 16Daarom stuur hulle die 

volgende boodskap vir Josef: ”Voordat jou pa gesterf het, het hy ons 

beveel 17om vir jou te sê: ’Vergewe jou broers tog vir die groot onreg 

wat hulle jou aangedoen het.’ Vergeef ons tog nou, want ons dien 

ook die God van jou pa.” Toe Josef hierdie boodskap kry, het hy in 

trane uitgebars. 18Sy broers kom toe self en val voor hom neer. ”Ons 

sal u slawe wees,” het hulle gesê. 19Maar Josef sê vir hulle: ”Moenie 

vir my bang wees nie. Ek is nie in God se skoene om julle te straf 

nie. 20Julle het my wel kwaad aangedoen, maar God het die kwaad 

wat julle gedoen het, omgekeer in iets wat goed is. Hy het deur my 

gesorg dat ’n groot volk oorleef.”

4. Wat in jou storie, hou jou in die verlede? 

5. Jy het vandag ’n skoon bladsy – wat doen jy 
daarmee?

